Дінмуса семейнӧй капиталӧн позяс паськыдджыка вӧдитчыны

Коми Республикаса Юралысьлӧн лӧсялана кесйӧг збыльмӧдӧм йылысь Коми Республикаса Веськӧдлан котырлӧн заседание дырйи висьталіс Коми Республикаса йӧзлы отсӧг сетан агентствоса юрнуӧдысь Илья Семяшкин.

Кыдзи висьталіс И. Семяшкин, ӧнія кадӧ вежсьӧмъясӧн баласӧ, мый серти позяс паськӧдны дінмуса семейнӧй капиталӧн вӧдитчан позянлунсӧ, ведомствояс костын сӧгласуйтӧны: «Ми зэв пырӧдчӧмӧн видлалам тайӧ юалӧмсӧ Коми Республикаса архитектура, стрӧитчӧм да коммунальнӧй овмӧс министерствокӧд ӧтув сы могысь, медым коланатор вылӧ веськӧдны капиталсӧ. Колӧ отсавны уна челядя семьяяслы да дзикӧдз бырӧдны махинацияяс. Арталам матысса кадӧ дасьтыны лӧсялана оланпас бала да пыртны Коми Республикалӧн Каналан Сӧветса депутатъяслы видлалӧм вылӧ».

Коми Республикаса йӧзлы отсӧг сетан агентствоса юрнуӧдысь сідзжӧ пасйис, мый веськыд линия нуӧдігӧн сетӧм вӧзйӧмъяс кындзи ведомство нуӧдіс социологическӧй юасьӧм сы серти, кыдзи паськӧдны дінмуса семейнӧй капитал. Анкета нуӧдӧмын участвуйтісны республикаса став карса да районса уна челядя 968 семья.  Юасьӧм дырйи сетӧм видзӧдласъяссӧ босьтісны тӧд вылӧ оланпас бала вӧчигӧн, - тӧдчӧдіс Илья Семяшкин.

Уськӧдам тӧд вылӧ, дінмуса семейнӧй капиталӧн вӧдитчӧмсӧ паськӧдӧм йылысь кесйӧг сетіс Коми Республикаса Юралысь Вячеслав Гайзер республикаса олысьяскӧд йирым тӧлысь 29 лунӧ нуӧдӧм веськыд линиялӧн кывкӧртӧдъяс серти. Веськыд эфирын республикаса Юралысь дорӧ шыӧдчис Сыктывкарса Краснозатонскӧй посёлокысь уна челядя бать. Сійӧ корис, медым дінмуса семейнӧй капиталсӧ позис видзны ас керка дзоньталӧм вылӧ. Мужичӧй висьталіс, мый кӧсйӧ вӧлі тайӧ сьӧм вылас сувтӧдны шоныд сетан выль оборудование либӧ лӧсьӧдны автономнӧй канализация система. Но татшӧмтор вылӧ дінму семейнӧй капитал видзны оз позь, сы вӧсна мый видзны позяна рӧскод лыддьӧгӧ сійӧс абу гижӧма. Вячеслав Гайзер тшӧктіс соцагентстволы видлавны тайӧ юалӧмсӧ.

«Лыддя, мый тайӧ туйвизьясыс сідзжӧ веськӧдӧмаӧсь уна челядя семьяяслы олан условиеяс бурмӧдӧм вылӧ, ёнджыкасӧ тайӧ инмӧ ас керка кутысьяслы. Тайӧ юалӧмсӧ матысса кадӧ лоас видлалӧма, сы вӧсна мый стӧч лӧсялӧ сійӧ могъясыслы, мый ради дінмуса семейнӧй капиталсӧ вӧлі лӧсьӧдӧма», - висьталіс ассьыс видзӧдлассӧ Коми Республикаса Юралысь. 
